
Il-Minuti tal-Laqgħa Nru 90 li saret fis-26 ta’ Lulju, 2006 kienu konfermati.

PREŻENTAZZJONI TA’ KARTI
THE CHAIRMAN (Onor. Jason Azzopardi):  Qabel ma ngħaddi għall-item prinċipali nħossni fid-dmir li ninforma lill-Kumitat u lil min qiegħed jismagħna li r-responsabbiltajiet ta’ dan il-Kumitat, bħala kumitat ta’ skrutinju, sejrin jiżdiedu sostanzjalment bħala riżultat tad-deċiżjoni tal-Kummissjoni Ewropea li tibda tibgħat direttament lill-parlamenti nazzjonali d-dokumenti kollha li hija toħroġ, leġislattivi u mhumiex.  Fil-fatt qed nippreżenta lill-Kumitat din il-korrispondenza:- 

Ittra mill-Uffiċju ta’ Mr Speaker datata l-11 ta’ Awissu 2006 u annessa magħha ittra mill-President tal-Kummissjoni Ewropea datata s-17 ta’ Lulju 2006 dwar id-deċiżjoni li minn Settembru 2006 l-parlamenti nazzjonali se jibdew jirċievu direttament id-dokumenti kollha li toħroġ l-istess Kummissjoni.    

Jiena naf li diġa’ kien hemm skambju ta’ ideat fuq il-fatt li l-workload se tiżdied sostanzjalment. Jien nikkalkula li miżerjament l-ammont ta’ dokumenti li se jaslulna se jiżdied bit-triplu jekk mhux iktar.  Is-sena l-oħra missejna s-600 dokument li ġew għandna għall-iskrutinju u dan ix-xahar biss irċevejna iktar minn 75 dokument.  Bħala riżultat ta’ din id-deċiżjoni naħseb li se jibdew jaslulna ma’ l-2000 dokument.  Kulħadd japprezza li dan il-Kumitat ma jistax isostni din il-workload bil-mod kif 
strutturat u assistit. Huwa umanament impossibbli li aħna nagħmlu skrutinju ta’ kull dokument li se jintbagħat lill-parlament u allura għada pitgħada rridu nsibu mod kif nagħżlu liema dokumenti għandna nagħmlu skrutinju tagħhom – kif fil-fatt isir fil-Lussemburgu - għax mhux possibli li jsir skrutinju ta’ 2000 dokument.    

Dan qed ngħidu għax inħossni fid-dmir li ninforma lil dan il-kumitat u biex għada pitgħada ma jkunx hemm xi ħadd f’xi sezzjoni tal-media li jikkummenta b’xi mod dwar din il-ħaġa minħabba li ma jkunx konxju biżżejjed tar-realtajiet tagħna.  Dr Melanie Vella, research analyst ma’ dan il-Kumitat, għandha xi ħaġa x’iżżid ma’ dan.
DR MELANIE VELLA (Research Analyst mal-Kumitat Permanenti dwar l-Affarijiet Barranin u Ewropej):  Jien naħseb li kif qegħdin issa m’għandniex l-istruttura to deal with the flow of documents.  Barra minn hekk, bħala skrutinju aħna nibbażaw ruħna fuq il-feedback tal-gvern. Bis-sistema l-ġdida bħala parlament se nibdew nirċievu d-dokumentazzjoni kollha direttament u minn barra li dan se jkun ammont sostanzjali għandna wkoll timeline ta’ six weeks, jiġifieri f’six weeks irridu nagħtu l-legal opinion u wara nagħtu opinjoni fuq kull dokument dwar il-prinċipju tal-proportionality u subsidiarity.
Per eżempju, fil-House of Commons għandhom kumitat apparti li jiltaqa’ on a fixed time every week u xogħlu huwa li jara l-lista tad-dokumenti biex jiddeċiedi at face value liema dokumenti ma jkunux importanti u allura jiġu automatically discarded.  Jiġri li minn xi 60 dokument forsi jkollok dawk il-ħames dokumenti li huma ta’ ċerta importanza. Minn hemmhekk imbagħad jgħaddu għal proċess ieħor fejn ir-research analyst jagħmel rapport dwar id-dokument li jkun indipendenti mill-pożizzjoni tal-gvern.   
L-istruttura tagħna kif inhi m’hijiex biżżejjed to cater for this kind of process għax jekk inti tara r-rapporti li joħorġu mill-kumitat tal-House of Commons tinnota li jkun fih opinjoni legali u opinjoni teknika.  Jien, bħala research analyst, nista’ nasal biex nagħti opinjoni legali relattivament tajba imma mhux possibli li nidħol fil-fond f’dawk li huma affarijiet tekniċi.
THE CHAIRMAN:  L-Onor. Vella.

ONOR. GEORGE VELLA:  Bla ma niftaħ dibattiti tal-passat irrid ngħid li jien mhux qed niskanta li wasalna f’dan l-istadju għax kien previst li parlament żgħir bħal tagħna se jkollu jagħmel skrutinju ta’ l-istess ammont ta’ dokumenti li jagħmlu parlamenti kbar.  Imma dik issa acqua passata.   Il-punt li qed tagħmel Dr Melanie Vella huwa li jkollok kumitat biex jagħmel skrutinju preliminari pero’ fuq dan il-kumitat xorta waħda jrid ikollok nies kwalifikati biex ma jwarrbux dokumenti li fil-fatt m’għandhomx jitwarrbu. Aħna għedna kemm-il darba li m’aħniex kwalifikati fl-oqsma kollha, jiġifieri fl-oqsma legali, mediċi, soċjali u whatever biex inkunu nistgħu ngħidu: Isma dan id-dokument ma jinteressanix minnu. Kif se nkunu nafu jekk hemmx xi settur li fil-fatt se jiġi milqut b’dik il-leġislazzjoni!  Il-punt li rrid nagħmel huwa li anke biex tagħmel l-iskrutinju preliminari trid ikollok nies li għandhom in-knowhow għax biex tagħżel trid tkun tifhem.  Jien ma nafx bis-sistemi li qed jużaw l-Ingilterra u pajjiżi oħra, pero’ nassumi li dawk li qegħdin fuq il-kumitat preliminari huma nies tekniċi nkella għandhom magħhom esperti tekniċi biex jgħinuhom jagħmlu l-għażla.
DR MELANIE VELLA:  Fil-website ta’ l-IPEX hemm rendikont ta’ x’qed jagħmlu parlamenti oħra.  To say the truth ftit huma l-parlamenti li qed iħaddmu dan il-proċess sew u fil-fatt l-iktar li sejrin tajjeb huma l-Olanda, il-Polonja u l-Latvja, jiġifieri tgħoddhom fuq id waħda.  (Interruzzjonijiet)  

ONOR. GEORGE VELLA: Mhux talli ma tagħmilx protesta fuq il-fatt li qed nirċievu direttament d-dokumenti kollha tal-Kummissjoni talli din wieħed irid iqisha bħala konċessjoni lill-parlamenti nazzjonali.  Huma qegħdin jgħidu li huwa fl-interess tal-parlamenti nazzjonali li tinfurmhom direttament u li għandhom sitt ġimgħat żmien biex jirreaġixxu.   Dan iktar u iktar jekk kemm-il darba tidħol in effect id-draft constitution.  Kif qalet Dr Melanie Vella skond id-draft constitution inti suppost tara jekk dokument hux konformi mas-sussidjarjeta’ u mal-proporzjonalita’ għax jekk numru ta’ parlamenti – mingħalija two thirds -  ma jaqblux ma’ dik il-leġislazzjoni allura taqa’ allavolja tkun ġejja mill-Commission.   Għall-fatt li l-parlament se jibda jirċievi direttament il-leġislazzjoni kollha ma tridx tgħid: Uff!  Se tgħabbini bix-xogħol jew dan m’għandix x’irridu!  Din kienet intalbet mill-parlamenti u b’din il-konċessjoni qegħdin jiftaħru kemm il-proċess tad-deċiżjonijiet issa niżel fil-livell parlamentari.  B’din il-konċessjoni l-parlament nazzjonali ngħata s-saħħa li jagħti opinjoni u anke li jirrifjuta legislazzjoni ġejja mill-Kummissjoni.
THE CHAIRMAN:  Dan li qed jgħid l-Onor. George Vella hu importanti ħafna għax permezz ta’ din il-proċedura ġdida kull wieħed mill-65 Membru tal-Parlament Malti jista’ jitlob... 
ONOR. GEORGE VELLA:  Dawn id-dokumenti mhux se jiġu għandna imma għand il-parlament, jiġifieri l-Uffiċċju tal-Clerk jgħid lill-membri kollha: Isma’ hawn dawn il-leġislazzjonijiet.  Imbagħad wara jiġu għandna bħala kumitat magħżul mill-parlament biex nirrappreżentaw lil sħabna parlamentari għal dak li għandu x’jaqsam ma’ l-iskrutinju.  Dawn id-dokumenti se jkunu available għall-Membri Palamentari kollha fl-Uffiċju ta’ l-iSpeaker.   

THE CHAIRMAN:  L-Onor. Michael Asciak.

ONOR. MICHAEL ASCIAK:   Jiena m’hu se ngħid xejn ġdid imma se ntenni dak li ilni ngħid jiġifieri li m’għandniex riżorsi biżżejjed biex naħdmu.   Jien ilni nesiġi li mhux biss ir-riżorsi umani m’humiex biżżejjed imma anke l-fatt li għandna biss tliet computers bejn 20 deputat tan-naħa tal-Gvern.  Ma nafx kif inhi l-pożizzjoni fin-naħa ta’ l-Oppożizzjoni imma probabbli għandhom l-istess sitwazzjoni.  Ma jeżistix support staff u allura jekk għandi bżonn nikteb ittra din irrid niktibha jien u jekk għandi bżonn riċerka din irrid nagħmilha jien.  All right, dawn l-affarijiet lest nagħmilhom jien imma, bir-rispett kollu, jien part-timer u rrid niġi f’dan il-parlament wara ġurnata xogħol!  Aħna rridu nistaqsu lilna nfusna jekk din is-sitwazzjoni hijiex se tibqa’ sostenibbli.   Jien ngħid li jrid jiġi ngaġġat l-istaff biex issir biċċa xogħol bħal din għax kif qed jgħid l-Onor. George Vella din hija concession fl-interess tagħna pero’ se tżidilna x-xogħol u allura jrid ikollna l-ħin u r-riżorsi biex nagħmluha.

THE CHAIRMAN:  L-Onor. Michael Gonzi.

ONOR. MICHAEL GONZI:  Nixtieq nistaqsi domanda: fir-rigward ta’ dawk id-dokumenti li aħna nagħmlu skrutinju tagħhom fil-Working Group 1, aħna konna qed nibbażaw ruħna fuq il-memo tal-gvern, dan ifisser li issa mhux se jkun hemm dak il-memo tal-gvern?  L-ebda dokument ma jista’ jiġi analizzat mingħajr ma jkun hemm memo dwar il-pożizzjoni tal-gvern u dan għaliex fih ikun hemm il-linja li jkun se jieħu l-gvern.  Barra minn hekk il-memo jkun ġie magħmul bl-għajnuna ta’ l-esperti li għandu miegħu l-gvern għax fil-fatt ħafna minnhom tant ikun fihom dettalji li ma tistax teżaminhom jekk ma’ jkollokx an expert advice.  Vera li aħna naraw dawn id-dokumenti imma ċerti deċiżjonijiet tagħna jkunu abbażi fuq dak li jgħidu l-esperti u r-research analysts.   II-punt tiegħi huwa li jien nara d-dokument imma biex neżaminah tajjeb bilfors irid ikolli l-memo tal-gvern.  

ONOR. GEORGE VELLA:  Inti qiegħed tekwipara l-gvern u l-parlament, li mhux il-każ.   

ONOR. MICHAEL GONZI:  Jien kulma qed nagħmel huwa li nieħu an advice mill-gvern.

ONOR. GEORGE VELLA:  F’ħin minnhom inti għedt x’linja se jieħu l-gvern. Fil-fatt il-gvern għandu jieħu l-linja wara li l-parlament ikun iddiskuta.   Teoretikament il-gvern irid jieħu l-linja tiegħu wara li l-parlament ikun iddiskuta l-kwestjoni. Inkella x’ikun qed jagħmel il-parlament! 

ONOR. MICHAEL GONZI:  Billi l-gvern jieħu linja dan ma jfissirx li l-parlament se jaċċetta dik il-linja. 
ONOR. GEORGE VELLA:  Il-proċedura hija li meta l-gvern jifformula leġislazzjoni jiġi biha fil-parlament ħalli jisma’ dak li għandhom xi jgħidu l-Membri tal-parlament.  Issa ħalliha ....

ONOR. CLYDE PULI:  Jekk tippermettili, naħseb li jista’ jkun li hawnhekk qed tingħad l-istess ħaġa.   Il-gvern se jipproponi u l-parlament se japprova.   Mhux neċessarjament il-proposta tiġi mill-gvern imma f’dawn il-każi aħna niskrutinizzaw il-pożizzjoni tal-gvern versu l-Unjoni Ewropea.

ONOR. GEORGE VELLA:  Il-kumitat ta’ skrutinju huwa kompost miż-żewġ naħat tal-Kamra u allura jirrappreżenta lill-parlament.  Il-parlament jagħti l-opinjoni tiegħu fuq dak id-dokument pero’ l-gvern jaf jiġi bi proposta differenti u din tista’ ma tiġix aċċettata mill-parlament. Din hi l-istorja.  Għalhekk għedtlek biex ma tekwiparax il-parlament mal-gvern.   L-Unjoni Ewropea m’hijiex qed tibgħat il-karti lill-gvern imma qed tibgħathom lill-parlament.  

Qed nitkellem hekk mid-daqsxejn esperjenza li kelli fil-Convention għax din it-talba ma saritx f’isem il-gvernijiet imma f’isem il-parlamenti li kienu rappreżentati mill-partiti fil-parlamenti.  Hemmhekk kien hemm ukoll is-civil society.  L-Unjoni Ewropea xebgħet tiġi kritikata li jagħmlu leġislazzjoni fil-magħluq u li huma burokratiċi u b’din il-proposta l-parlamenti nazzjonali se jkollhom s-say tagħhom.  Din hi l-istorja. 
THE CHAIRMAN:  Fil-fatt ninforma lill-membri li rċevejna ittra fis-17 ta’ Lulju, 2006, iffirmata minn Jose’ Manuel Barroso u minn Margot Wallstrom, President u Viċi President tal-Kummissjoni Ewropea rispettivament, li se nikkwota minnha:  

Il-Kummissjoni għandha l-pjaċir li tista’ toħloq djalogu ġdid mal-parlamenti nazzjonali.  Din il-komunikazzjoni privileġġjata għandha toffri lill-parlamenti nazzjonali l-garanzija li l-Kummissjoni tilqa’ l-kontribuzzjonijiet tagħhom u tagħti r-reazzjoni tagħha.  
Għandhom ikunu stabbiliti kuntatti mill-iktar fis possibbli mas-servizzi tiegħek – jiġifieri l-parlament – sabiex ikunu ddeterminati d-dettalji tal-proċeduri l-ġodda.  Ix-xewqa tagħna hi li l-metodi ta’ dan id-djalogu jkunu stabbiliti mill-aktar malajr biex il-mekkaniżmu l-ġdid ikun introdott sa minn Settembru, 2006.
ONOR. GEORGE VELLA:  L-Onor. Clyde Puli kien miegħi għat-tieni laqgħa tal-Parlament Ewropew mal-parlamenti nazzjonali, jiġifieri mhux għal-laqgħa tal-Parlament Ewropew mal-gvernijiet.  Meta mort hemmhekk jien ma tkellimtx f’isem il-gvern u lanqas l-Onor. Puli ma tkellem f’isem il-partit tiegħu.  Hemmhekk għedtilhom li jien mhux obbligat nitkellem f’isem il-gvern imma jien kont se nitkellem kif jidhirli jien.   Jiġifieri l-kunċett ta’ parlament nazzjonali rridu naċċettawh.
THE CHAIRMAN:  L-Onor. Clyde Puli

ONOR. CLYDE PULI: M’hemmx dubbju li din il-proposta tagħti opportunita’ akbar lill-parlamenti nazzjonali, inkluż tagħna, u allura wieħed irid iħares lejha b’dak il-mod.  Il-problema hija ta’ kif se titħaddem.  Ovvjament jien naqbel ma’ dak li qed jgħid l-Onor George Vella fis-sens li aħna rridu nibqgħu nagħmlu distinzjoni bejn il-gvern u l-parlament.  Huwa importanti li ma nagħmlu xejn li ndgħajfu s-saħħa tal-parlament f’dak li għandu x’jaqsam ma’ skrutinju u, fl-opinjoni tiegħi, mhux biss skrutinju ta’ l-Unjoni Ewropea imma anke skrutinju ta’ l-operat kollu tal-gvern.  Aħna diġa’ dgħajfin versus il-pożizzjoni tal-gvern u naħseb li inti tista’ tillimita r-rwol tal-parlament f’dak li huwa skrutinju b’żewġ modi, jiġifieri billi tillimitalu l-informazzjoni jew billi tifqgħu bl-informazzjoni.  Jiena naħseb li issa mexjin lejn it-tieni waħda.  
Ma rridx ninftiehem li qed nagħmel xi akkużi lejn xi ħadd.   Aħna llum diġa’ qegħdin f’pożizzjoni li bilkemm għandna ċans naraw id-dokumenti li qed jaslu mill-Unjoni Ewropea u l-pożizzjoni tal-gvern, aħseb u ara li tixtarrhom sewwa.  Diġa’ għandna din il-problema u forsi wieħed irid jibda jiddiskuti jekk għadhiex sitwazzjoni ideali li dan il-parlament ikollu biss 65 membru li meta taqtagħlu l-eżekuttiv ta’ kważi 20 ruħ jifdallek 45 membru li huma part-time u mingħajr assistenza personali.  Jien m’għandix is-saħħa li ninvestiga biċċa xogħol jekk jgħaddili suspett li Malta tista’ titlef xi ħaġa.  Inti m’għandekx dik il-forza.  Jien naħseb li dawn l-affarijiet idgħajfu l-pożizzjoni tal-parlamentari fir-rwol tagħhom ta’ skrutinju mhux biss ta’ l-Unjoni Ewropea imma anke tal-gvern b’mod ġenerali.  Jien ilni nirrepeti ħafna l-pożizzjoni tiegħi fis-sens li issa, aktar minn qatt qabel, il-parlament ġie f’pożizzjoni li jrid jirrevedi l-operat tiegħu.  Żgur mhux tenable li jkollok parlament b’65 membru biss li minnhom għandek l-eżekuttiv u l-bqija huma part-timers mingħajr assistenza personali.
THE CHAIRMAN:  L-Onor. George Vella.

ONOR. GEORGE VELLA:  Nistgħu ngħidu lill-Uffiċċju ta’ l-iSpeaker biex jikkomunika ma’ pajjiżi żgħar oħra, bħal Ċipru, ħalli naraw dawn x’qed jagħmlu.      

THE CHAIRMAN:  L-Onor. Mario de Marco.

ONOR. MARIO DE MARCO:  Li xtaqt ngħid huwa li fl-aħħar mill-aħħar din hija opportunita’ li m’għandniex nippanikjaw quddiemha. Dan huwa frott ta’ żewġ affarijiet, jiġifieri, li mis-sena l-oħra bdew isiru aktar laqgħat bejn il-Parlament Ewropew u l-parlamenti nazzjonali u minħabba dak li hemm fit-trattat tal-kostituzzjoni fejn il-proposti tal-Kummissjoni jiġu mgħoddija lill-parlamenti nazzjonali biex dawn jagħtu r-reazzjoni tagħhom.  Allura din m’għandniex neħduha qisu xi ħaġa negattiva anzi lkoll qed naqblu li din hija ħaġa totalment pożittiva.  Pero’, bħal kull opportunita’ oħra fil-ħajja, inti tista’ jew tieħu vantaġġ minnha nkella tħalliha tgħaddi minn fuq rasek qisu ma ġara xejn.   
Naħseb li bħala parlamentari nazzjonali aħna dejjem xtaqna li jkollna aktar djalogu mal-Parlament Ewropew u li l-Kummissjoni Ewropea u l-istituzzjonijiet kollha ta’ l-Unjoni Ewropea jkunu aktar viċin iċ-ċittadini.  Jien naħseb li aħna għandna dmir li dan il-proċess niffaċilitawh pero’ mbagħad hemm ukoll id-dmir ta’ l-eżekuttiv li jagħti l-għodda biex il-parlament jaħtaf din l-opportunita’.  Hawnhekk nixtieq ningħaqad mal-pożizzjoni ta’ kull deputat ta’ kull partit li hemm bżonn li jsir dak il-pass deċiżiv biex il-parlament verament ikun kapaċi jeżamina u jevalwa mhux biss l-abbozzi ta’ liġijiet tal-parlament nazzjonali imma anke l-abbozzi, l-proposti u d-dokumenti li qed joħorġu mill-Kummissjoni Ewropea.  Ikoll naqblu li llum il-liġijiet qegħdin isiru iktar speċjalizzati u aktar tekniċi u allura biex aħna nkunu nistgħu nwettqu r-rwol tagħna ta’ parlamentari hemm bżonn ikollna l-assistenza.  Dan qed ngħidu b’sens ta’ responsabbilta’ li lkoll għandna lejn iċ-ċittadini li nirrappreżentaw. Fl-aħħar mill-aħħar ma rridux ninsew li l-parlament huwa l-ogħla istituzzjoni ta’ dan il-pajjiż u allura jistħoqqlu l-mezzi biex ikun jista’ jaħdem tajjeb.
THE CHAIRMAN:  Naqblu.  Biex ma neħux il-ħin mid-diskussjoni fuq it-tieni item ta’ l-aġenda jien nissuġġerixxi li għalissa naġġornaw din id-diskussjoni u, jekk taqblu, niddedikaw seduta sħiħa biex ikun hemm skambju ta’ ideat dwar kif se naħdmu f’dan ir-rigward.  Pero’ rridu nżommu quddiem għajnejna li ż-żmien huwa kontrina għax diġa’ bdejna nirċievu d-dokumenti u kif jidher minn dik l-ittra li l-President Barroso kiteb lill-iSpeaker tagħna dawn qegħdin jistennew li ngħidulhom xi struttura se nadottaw.  Jien naħseb li aħjar nieqfu hawn biex ngħaddu għall-item li jmiss.
ONOR. MARIO DE MARCO:  This goes beyond us bħala Foreign and European

Affairs Committee u hemm bżonn li tiġi diskussa mal-President tal-Kamra u fl-aħħar mill-aħħar ma’ mal-House Business Committee u ma’ l-eżekuttiv.
ONOR. MICHAEL GONZI:  Xtaqt nistaqsi lir-research analyst: xi proċedura qed tużaw bħalissa fuq dokumenti li huma mingħajr memo tal-gvern?  

DR MELANIE VELLA: Dan il-proċess beda mill-ewwel ta’ Settembru u bħalissa m’hu qed nagħmlu assolutament xejn.   Pero’ jrid ikun hemm struttura kompletament differenti minn dik eżistenti għax impossibli naħdmu hekk.   

THE CHAIRMAN:  Jekk taqblu, se nikteb ittra lill-iSpeaker abbażi ta’ din id-diskussjoni fejn inġibu għall-attenzjoni tiegħu dan l-istat ta’ fatt imbagħad sta għas-Sedja li tressaq din il-kwestjoni quddiem il-House Business Committee.  Jien m’inix lest nerfa’ iktar minn dak li huwa tiegħi.

ONOR. MARIO DE MARCO:  Mr Chairman, to be fair din l-ittra kellha tiġi intavolata fuq il-Mejda tal-Kamra tad-Deputati għall-attenzjoni ta’ kull deputat.      Jien naħseb li għandna ninformaw lill-President tal-Kamra bil-concern tagħna f’dan ir-rigward.  

ONOR. GEORGE VELLA:  Jiena konvint li jekk aħna, li għandna subgħajna fit-torta, ma niġbdux l-attenzjoni ta’ l-iSpeaker huwa ma jirrealizzax kemm hi kbira din il-problema.   We’ve got to make the point and to underline the importance of it.
ONOR. MARIO DE MARCO:  Li nistgħu nagħmlu hu li  nitolbu laqgħa bejn il-Kumitat għall-Affarijiet Barranin u Ewropej u l-House Business Committee, li l-President tiegħu huwa l-iSpeaker, biex naraw kif se nagħmlu biex ma nitilfux din l-opportunita’.
THE CHAIRMAN:  Naħseb li s-suġġeriment ta’ l-Onor. Mario de Marco hu wieħed prattiku ħafna.  Kif għadni kif għedt ftit tal-ħin ilu huwa importanti li ma nerfgħux aktar milli nifilħu.  Ngħid għalija, jien ta’ kuljum kolli nkun fl-uffiċċju hawn isfel fis-6.30a.m jew fis-7.00 a.m. biex inlaħħaq max-xogħol tal-kumitat pero’ hemm limitu għal dan għax jien għandi xogħol ieħor bħal kull deputat ieħor.

INFORMAZZJONI MILL-ONOR MICHAEL GONZI U L-ONOR GEORGE VELLA DWAR IS-SESSJONI INAWGURALI TA’ L-ASSEMBLEA PARLAMENTARI TAL-MEDITERRAN LI NŻAMMET FL-10 U FIL-11 TA’ SETTEMBRU 2006 F’AMMAN ĠEWWA L-ĠORDAN U LI MATULHA ĠIE DEĊIŻ LI S-SEGRETARJAT EŻEKUTTIV TA’ DIN L-ASSEMBLEA JKUN IBBAŻAT F’MALTA

THE CHAIRMAN: Ngħaddu għat-tieni item li għandna llum fejn l-Onor. George Vella u l-Onor. Michael Gonzi se jagħtu nformazzjoni dwar is-sessjoni inawgurali ta’ l-Assemblea Parlamentari tal-Mediterran li nżammet fl-10 u fil-11 ta’ Settembru ta’ din is-sena fil-Ġordan u li matulha ġie deċiż li s-segretarjat eżekuttiv ta’ din l-assemblea jkun ibbażat f’Malta.  

Qabel xejn ippermettuli ngħid prosit lilkom it-tnejn u lill-iSpeaker, li mexxa d-delegazzjoni, mhux biss bħala membru parlamentari imma anke bħala ċittadin Malti.  Prosit wkoll lill-Ambaxxatur Alfred Zarb li ħadem ħafna minn wara l-kwinti. Dan huwa wieħed minn dawk il-mumenti fejn tħossok kburi li inti Malti għax tara l-gvern u l-oppożizzjoni, flimkien mas-servizz pubbliku, jiġbdu ħabel wieħed fl-interess nazzjonali biex fl-aħħar mill-aħħar rebħet Malta.  Kif konna nafu, Malta kellha kompetizzjoni iebsa pero’ minkejja dan kollu Malta rebħet.  

Minn hawn irrid insellem lill-Gvern Libjan għax meta sena ilu aħna, bħala kumitat, konna fuq żjara uffiċjali fil-Libja u ltqajna ma’ El Shahumi, Segretarju għall-Affarijiet Barranin tal-Kungress Ġenerali tal-Poplu Libjan, jiena kont tlabtu s-sapport tal-Libja huwa kien wegħedna dan is-sapport u nieħu gost nara li l-Libja żammet il-kelma tagħha għax għamlet ħafna lobbying ma’ diversi pajjiżi oħra tan-North Africa biex jissapportjaw il-bid ta’ Malta.  Naħseb dan ikompli juri l-utilita’ tad-diplomazija parlamentari li wettaq dan il-Kumitat grazzi għas-sinerġija li hemm bejn iż-żewġ naħat ta’ dan il-Kumitat.  Mill-ġdid ngħidilkom well done.  L-Onor. Michael Gonzi.

ONOR. MICHAEL GONZI: Nibda biex nirringrazzja lil ċerti nies li għamlu l-almu tagħhom biex wasalna għal dan is-suċċess.   Prinċipalment kien hemm l-Onor. Helen D’Amato, fost membri parlamentari oħrajn, li ħadmet ħafna biex aħna ħadna dan is-segretarjat.  Barra minn hekk hemm is-Sur Joe Mangion, diplomatic officer fl-Uffiċju ta’ l-iSpeaker, u l-Ambaxxatur Alfred Zarb li għamlu xogħol siewi ħafna u kieku ma kienx għalihom ma kienx ikollna dan is-suċċess.   Nirringrazzja wkoll lil dan il-Kumitat u lill-Ministeru għall-Affarijiet Barranin li rnexxielu jagħmel il-lobbying li kien hemm bżonn.  

Kif diġa’ għedt inti, Mr Chairman, din ma kenitx xi ħaġa faċli u kien hemm bżonn ta’ ħafna preparazzjoni għaliha.  Fil-fatt aħna għamilna brochure u video biex nippromwovu lil Malta biex tieħu dan is-segretarjat.   Bħala kompetitur tagħna kien hemm il-Kroazja, pajjiż pjuttost kbir u sabiħ, imma aħna konna nafu li matul iż-żmien Malta għamlet ħafna xogħol fis-CSCM, l-aktar mill-Onor. Helen D’Amato u mbagħad minni, u dan il-fatt kien se jservi biex inġibu dan is-segretarjat lejn Malta.  

Kif diga’ għedt, aħna, bl-għajnuna tal-Malta Tourism Authority, għamilna video u brochure u dawn ippreżentajnihom f’sessjoni tas-CSCM.  Jiena nixtieq li nurikom dan il-video u mbagħad tkunu tistgħu tikkummentaw fuqu.

THE CHAIRMAN: Grazzi Onor. Gonzi.  Qabel il-wiri ta’ dan il-video nistieden ukoll lill-Onor. George Vella biex jagħmel l-intervent tiegħu.  

ONOR. GEORGE VELLA:  For the record, biex inkunu aktar komprensivi rridu ngħidu li dan huwa t-tmiem ta’ proċess li ilu sejjer snin twal.  Dan huwa proċess li beda mill-1992, jiġifieri qabel il-Barcelona Process li kien beda fl-1995. Malta minn dejjem kienet fuq quddiem nett biex tippromwovi l-idea li jkun hemm component Mediterranju within the IPU u kien hemmhekk li beda s-CSCM fi ħdan l-IPU.  

Ma kienx faċli li minn organizzazzjoni li tkopri d-dinja kollha tagħmel proċess li jikkonċentra fuq il-Mediterran.  Diġa’ kien hemm kumitat li jikkonċentra fuq il-Middle East.   Hawnhekk jien mhux se nidħol fid-dettall għax dawn qegħdin fil-brochure pero’ ma ninsewx li anke fit-tieni konferenza li kienet saret hawn Malta aħna konna diġa’ tlaqna bl-idea ta’ l-association of Mediterranean states, jiġifieri ilna bl-idea li jkun hemm parlament, forum, council or whatever ta’ pajjiżi purament Mediterranji.  

Jien m’inix se nidħol fil-mertu ta’ liema partit għamilha, pero’ xtaqt ngħid li aħna bdejna nitkellmu fuq dan way back in 1982 u eventwalment dan il-ħsieb żviluppa iktar fl-1990 meta l-President Guido de Marco mar fit-Tuneżija.  Fil-fatt il-President de Marco kien ammetta hawnhekk li dak kien follow-up tal-ħsieb li diġa’ kien hemm.  Kif għedt inti fil-bidu, Mr Chairman, dan huwa proċess illi ħadmu fuqu ż-żewġ partiti imma biex inkunu ġusti rridu ngħidu li l-ħmira kienet ilha ħafna li ntefgħet.  

Eventwalment dan il-ħsieb kien kważi ntesa minħabba li kien hemm ċertu żvilupp fil-Mediterran li ma tantx kien qed jgħin it-twaqqif ta’ kunsill tal-Mediterran.  Irridu ngħidu ċar u tond li kien hemm anke superpotenzi li ma kenux interessati li jkun hemm assemblea reġjonali u allura kien hemm ċertu tfixkil minn dawn il-kwartieri.  Pero’ kif dejjem ngħidu, meta inti trid twettaq ħolma b’xi mod tasal u dwar dan m’hemmx dubju li l-iżvolta saret f’Marsilja waqt it-tielet laqgħa tas-CSCM.  Kien f’din il-laqgħa li fl-IPU ntqal: Isma’ kemm se ndumu nitkellmu fuq dan l-imbierek proċess u nibqgħu ma naslu mkien meta fit-tieni laqgħa li kienet saret ġewwa Malta diġa’ kien hemm commitment biex ikun hemm an association of Mediterranean states.  Il-proċess beda bis-serjeta’ mil-laqgħa ta’ Marsilja u dan minkejja li kien hemm min fixkel kontinwament.  

Ma rridux ninsew ukoll li kien qed isir żvilupp bit-twaqqif tal-Parlament Ewro-Mediterranju.  Aħna mill-bidu rajna d-differenza bejn Parlament Ewro-Mediterranju, jiġifieri l-komponent parlamentari tal-Proċess ta’ Barcelona, u din l-Assemblea tal-Mediterran.  Dik il-ħabta l-Ministru għall-Affarijiet Barranin kien Dr. Joe Borg u fil-konferenza ta’ Marsilja ż-żewġ naħat ta’ dan il-Parlament telqu b’ċerta grinta biex naslu fejn ridna naslu.  

Bla dubju ta’ xejn nixtieq nirringrazzja minn qalbi lill-Ambaxxatur Alfred Zarb li kien jipprepara l-istrateġija tagħna u, kif għadu kemm qal l-Onor. Michael Gonzi, ħadem ħafna minn wara l-kwinti biex eventwalment wasalna fejn kellna naslu. Is-Sur Zarb kien jipproduċi dokumenti u regolamenti bil-quddiem biex b’hekk aħna dejjem konna nkunu pass qabel l-oħrajn u this has to be put on record.  We were setting the pace u mbagħad ħaddieħor kien jiddiskuti fuq id-dokument ta’ Malta.  Din kienet tattika li ħadmet u tat riżultat.  

Kif forsi jista’ jikkonferma anke l-Ambaxxatur Zarb kienet kruċjali l-bidla tal-president temporanju ta’ dan il-proċess għax il-president ta’ qabel, għar-raġunijiet tiegħu, ma kienx interessat anzi kien pjuttost negattiv.  Hawnhekk konna ppremjati għax minfloku ġie, biex ngħid hekk, wieħed l-oppost ta’ dak li kien hemm qablu għax dan kien lest li jisma’, jikkopera u kien jemmen f’dan l-ideal.  

Kif qal l-Onor Michael Gonzi sar ħafna lobbying u dan mhux biss mal-Libja.  Jien naħseb li sewa ħafna wkoll il-kuntatt li għandna ma’ Radi, President tal-Parlament tal-Marokk, li ġie magħżul bħala President ta’ l-Assemblea.  Jiena ngħid li dan il-fatt anke nfluwenza lill-Grupp Għarbi kollu. 

Meta eventwalment saret il-laqgħat preparatorja ġewwa Naphlion fil-Greċja, kulħadd kien qal li dan l-iżvilupp kien purament riżultat tal-grinta, l-inizjattiva, l-imbuttar u l-persistenza li għamlet Malta.  Dan semmihn ukoll is-Segretarju Ġenerali ta’ l-IPU. 

Minn hemmhekk imbagħad ġejna għal-laqgħa ta’ Amman li kienet l-ewwel laqgħa uffiċjali li varat l-Assemblea tal-Mediterran.  Bejn il-laqgħa ta’ Naphlion u l-laqgħa ta’ Amman kien hemm laqgħa preparatorja fil-Marokk li ma kenitx xi suċċess kbir. M’hemmx dubju li bħala Membru Parlamentari Malti jiena nieħu gost nisma’ bl-appoġġ enormi li kellna.  Biżżejjed ngħid li Casini, President ta’ l-IPU, kulma kien jonqsu jgħid fis-sessjoni tal-ftuħ kien li għandha tintagħżel Malta.  Għalija Casini kien very unfair mas-Slovenia u mal-Kroati - u din se ngħidha ħalli nkun on record -  għax lil dawn kważi kważi qalilhom biex jaqtgħu qalbhom.  

Il-video tagħna huwa tajjeb, biex ma ngħidx eċċellenti, pero’ jekk immorru fuq il-merits tal-Kroazja jien ngħid li f’dan ir-rigward huma kellhom xi ħaġa ftit aħjar minn tagħna.  Pero’ l-pajjiżi kollha li kien hemm f’Amman, barra s-Sirja u l-Lebanon minħabba raġunijiet ovvji, mill-bidu nett għarfu li Malta kellha tiġi magħżula peress li tat viżjoni u għamlet ħafna xogħol.  

Għall-ewwel seduta aħna konna diġa’ ftehmna li ma mmorrux għall-presidenza u lanqas biex nieħdu xi kumitat imma għedna li mmorru għas-segretarjat għax dak iġib ċertu prestiġju għal Malta.  Minkejja li l-Kroati ġabu l-ikel u għamlu video aħjar minn tagħna, meta ġejna għad-deċiżjoni dawn ma swew għal xejn.  Hawnhekk jien irrid insemmi lid-delegata Griega għal din il-laqgħa fejn qalet li l-Griegi għandhom proverbju li jgħid: Tħobb lil xi ħadd imma eventwalment tiżżewweġ lil ħaddieħor. Din qalet:  Jiena nħobbhom lill-Kroati imma se jkolli niżżewweġ lill-Maltin.  Din kellha l-guts tgħidilhom hekk f’wiċċhom mingħajr ma toqgħod iddur mal-lewża. Wara l-Griegi ħarġu bis-saħħa kollha l-Franċiżi u komplew sejrin hekk ħlief għas-Slovenja li ovvjament qalet li se tivvota lill-Kroazja.  Tant kien jidher ċar illi l-maġġoranza tal-kelliema kienu se jivvotaw lil Malta, li l-Kroati kienu prudenti biżżejjed li ammettew li kien jidher biċ-ċar illi Malta kienet se tkun magħżula u allura qalu li ma kienux se jkomplu jimbottaw il-kandidatura tagħhom.  Pero’ mbagħad il-Kroati ġew ippremjati bil-presidenza tal-kumitat soċjali.  

Din kienet esperjenza sabiħa għax aħna rnexxejna riżultat tal-ħidma bejn iż-żewġ naħat li fi żmenijiet differenti mbottaw u ħadmu għal għan wieħed.  Pero’ issa mhux ħadna s-segretarjat u daqshekk!  Aħna rridu nibdew ix-xogħol biex nagħtu prova li aħna kien ta’ min jafdana b’dan is-segretarjat.

THE CHAIRMAN:  Prosit mill-ġdid.  Dan juri li meta gvern u oppożizzjoni jaħdmu flimkien għall-interess tal-pajjiż is-suċċess jasal.  (Interruzzjonijiet)  Kif qed jgħid l-Onor. George Vella, meta aħna nsiefru fuq xogħol tal-parlament ma nsifrux għall-vakanza imma nkunu qed nirrappreżentaw lill-Parlament Malti u kif smajna ftit tal-ħin ilu l-Parlamentari Maltin m’għandhomx il-benefiċċju ta’ assistenza personali kif għandhom il-parlamentari ta’ ħafna pajjiżi oħra.   Huwa veru li f’dan il-każ il-Parlamentari tagħna kellhom is-sostenn tal-Ministeru ta’ l-Affarijiet Barranin, speċjalment ta’ l-Ambaxxatur Zarb li għal dawn is-snin kollha kien tant leali u sfieq fil-ħidma tiegħu, pero’ wieħed irid jagħti credit ukoll lid-Deputati Maltin li f’okkażżjonijiet bħal dawn they always rose to the challenge.  Ma nafx jekk l-Ambaxxatur Zarb iridx jikkummenta.

ALFRED ZARB (AMBAXXATUR):  Bil-permess tiegħek, Sur President, jiena nixtieq nirringrazzja lid-deputati Michael Gonzi u George Vella għall-kliem sabiħ li kellhom fil-konfront tiegħi.  Nixtieq ngħid li jiena ma kontx waħdi imma kelli s-sapport kontinwu tas-Sur Joe Mangion li llum ma setax jiġi għal din il-laqgħa.  Ħdimna tajjeb flimkien għax jien ħadt il-parti governattiva filwaqt li s-Sur Mangion ħa l-parti parlamentari, allavolja huwa sostanzjalment uffiċjal tal-Ministeru ta’ l-Affarijiet Barranin.  

Jiena m’għandix iktar xi ngħid ħlief li ntenni dak li qal l-Onor George Vella fis-sens li dan kien l-ewwel pass u t-tieni pass li jmiss huwa itqal għax issa rridu noħorġu ta’ rġiel billi nuru l-kapaċitajiet kollha tagħna mhux biss bħala segretarjat imma wkoll li bil-politika tagħna nistgħu noħolqu link bejn iż-żewġ naħat tal-Mediterran.  Jien ma nħobbx nuża l-kelma bridge għax naħseb li aħna nistgħu b’xi mod inlaqqgħu u nressqu viċin lill-erbgħa naħat tal-Mediterran, jiġifieri, in-North Africa, il-Middle East, il-Balkani u l-Western Mediterranean, kif jien inħobb naqsamhom.   Din hija parti mill-komplikazzjoni tar-reġjun tal-Mediterran.  Grazzi.

ONOR. GEORGE VELLA:  Sur President, xtaqt niskuża ruħi jekk forsi semmejt lis-Sur Alfred Zarb biss u ma semmejtx lis-Sur Joe Mangion.  Jekk jien inqast milli nsemmih niskuża ruħi u bla dubju ta’ xejn nixtieq nagħtih kredtu daqskemm tajt lis-Sur Alfred Zarb.

THE CHAIRMAN:   Issa se ngħaddu biex naraw tal-video promozzjonali.

Il-Kumitat assista għall-wiri ta’ video promozzjonali li tnieda bħala parti mill-kampanja biex Malta tkun is-sede tas-segretarjat ta’ l-Assemblea Parlamentari tal-Mediterran.  

ONOR. MICHAEL GONZI:  Kif qal l-Ambaxxatur Zarb din hija l-ewwel darba li Malta għandha segretarjat ta’ assemblea parlamentari.   Hemm ħafna xogħol xi jsir u fil-fatt aħna se nitilgħu Ġinevra għal jumejn bil-għan li nitkellmu mal-Presidenza ta’ l-Assemblea Parlamentari tal-Mediterran u mal-pajjiżi membri biex naraw eżattament x’se jiġri.  Irrid ngħid ukoll li t-tieni sessjoni ta’ l-Assemblea Parlamentari tal-Mediterran se ssir f’Malta bejn wieħed u ieħor f’Novembru ta’ l-2007.  Dan ifisser li hemm ħafna xogħol xi jsir fuq dan is-segretarjat u għad iridu jittieħdu ċerti deċiżjonijiet. 

ONOR. GEORGE VELLA:  Peress li min qed jisma’ forsi jaħseb li daħħalna lil pajjiżna f’xi spejjeż barra minn lokhom xtaqt li jiġi undelined li l-Gvern Malti offra l-Palazz ta’ Spinola bħala l-post, pero’ l-ispejjeż tas-segretarjat se jinqasmu bejn il-pajjiżi membri ta’ din l-assemblea ġaladarba din l-assemblea issa nqatgħet minn ma’ l-IPU.  Għall-kuntrarju, Malta stands to gain għax apparti l-fatt li Malta se jkollha ċerta exposure inti se jkollok ukoll laqgħat ta’ kumitati u ta’ sotto kumitati u nies li jkunu qed jagħmlu riċerka u allura dan is-segretarjat se jkun ta’ benefiċċju ekonomiku għall-pajjiż.  

THE CHAIRMAN:  Naħseb li l-item prinċipali ġie eżawrit.  Qabel nagħlaq, fuq talba mill-Onor. Michael Asciak nixtieq nagħmel kjarifika dwar ħaġa li għedna fil-bidu ta’ din il-laqgħa fis-sens li rridu nagħmluha ċara għal min qed jisma’ li dan il-parlament għandu staff eċċellenti u naħseb li huwa l-għira ta’ ħafna dipartimenti oħrajn fis-servizz pubbliku.  Jien m’għandix kliem biżżejjed biex nirringrazzja lill-istaff parlamentari mill-kbir saż-żgħir għall-paċenzja u għas-sens ta’ dover li għandhom.  Dak li għedna fil-bidu ta’ din il-laqgħa ma jirriflettix fuq l-istaff parlamentari li għandna, iżda aħna konna qegħdin nirreferu għall-bżonn ta’ staff biex jgħin lil kull membru parlamentari fuq bażi personali.    

Fit-8.43 p.m. il-Kumitat aġġorna għal data oħra.     

